
REPUBLIKA E SHQIPËRISË

GJYKATA E LARTË

KOLEGJI CIVIL
Nr. 11243-00768-00-2021 i Regj. Themeltar
Nr. 00 – 2021 – 1233 i Vendimit

VENDIM

NË EMËR TË REPUBLIKËS

                 Kolegji Civil i Gjykatës së Lartë i përbërë nga:

                 
Ervin PUPE           
- Kryesues

                        Sokol SADUSHI    
- Anëtar

                        Ilir PANDA        
- Anëtar 

Në datë 12.07.2021 mori në shqyrtim në dhomë këshillimi çështjen civile me nr. 11243-00768-00-2021  akti që i përket :
KËRKUES: 
Drejtoria e Degës Rajonale Gjirokastër të Entit Kombëtar të Banesave.

OBJEKTI:
Lëshimi i urdhrit të ekzekutimit për njoftimin nr.49 prot. datë 06.04.2021 të Degës Rajonale Gjirokastër Enti Kombëtar i Banesave.

BAZA LIGJORE: 
Nenet 510 e 511 të K.Pr.Civile, pika 4 e Aktit normativ nr.3, datë 01.08.2012, “Për lirimin e banesave pronarëve të ligjshëm nga qytetarët e pastrehë, banues në banesat ish pronë e subjekteve të shpronësuara” dhe ligjin nr.82/2012, datë 13.09.2012 “Për miratimin e akti normative, me fuqinë e ligjit nr.3, datë 01.08.2012, të Këshillit të Ministrave “Për lirimin e banesave pronarëve të ligjshëm nga qytetarët e pastrehë, banues në banesat ish pronë e subjekteve të shpronësuar”.
KOLEGJI CIVIL 

          Pasi dëgjoi relatimin e gjyqtarit Ervin Pupe dhe si bisedoi çështjen në tërësi,
V Ë R E N:
I. Rrethanat e çështjes

       
1. Kërkuesi ka paraqitur para gjykatës, kërkesën me objektin: Lëshimi i urdhrit të ekzekutimit për njoftimin nr.49 prot. datë 06.04.2021, të Degës Rajonale Gjirokastër Enti Kombëtar i Banesave.

       
2. Nga verifikimi i akteve të paraqitura nga pala kërkuese rezulton se kërkuesi ka bërë kërkimin e tij mbi bazën e një akti administrativ, akt i cili është lëshuar nga një organ shtetëror.

      
3. Gjykata e Rrethit Gjyqësor Gjirokastër, me vendimin nr.120 datë 24.05.2021 ka vendosur: “Shpalljen e moskompetencës. Dërgimin e çështjes Gjykatës kompetente Gjykatës Administrative të Shkallës së Parë Gjirokastër”.
      
3.1. Me arsyetimin se, kërkesa, duhet nxjerrë jashtë kompetencës lëndore të gjykatës së Rrethit Gjyqësor Gjirokastër, për shkak se kërkesa është ngritur duke kërkuar lëshimin e urdhrit të ekzekutimit për njoftimin me nr.49 datë 06.04.2021.

Me hyrjen në fuqi të ligjit nr.49/2012 “Për organizimin dhe funksionimin e Gjykatave Administrative dhe gjykimin e mosmarrëveshjeve administrative” funksioni i gjykatave administrative fillon më datë 04.11.2013, dekretuar me dekretin nr.8349 datë 14.10.2013 të Presidentit të Republikës.

Ndodhur në këto kushte, gjykata çmon se çështja civile që është në gjykim në mbështetje të nenit 7 të ligjit 49/2012 pika ‘a’ e këtij neni, i cili parashikon se: Gjykatat Administrative janë kompetente për mosmarrëveshjet që lindin nga aktet administrative individuale...., të nxjerra gjatë ushtrimit të veprimtarisë administrative nga organi publik është në kompetencën e Gjykatës Administrative të Shkallës së Parë Gjirokastër.

Duke qenë se kërkesa është ngritur për të kërkuar lëshimin e urdhrit të ekzekutimit të një akti të lëshuar nga një institucion i Administratës Shtetërore, kompetente për shqyrtimin e kësaj çështjeje është Gjykata Administrative e Shkallës së Parë Gjirokastër.

Neni 7 i ligjit 49/2012, përcakton se: Gjykatat Administrative janë kompetente për a) mosmarrëveshjet që lindin nga aktet administrative individuale; ..... të nxjerra gjatë ushtrimit të veprimtarisë administrative nga organi publik,

Me vendimin unifikues nr. 3 viti 2013 Kolegjet e Bashkuara të Gjykatës së Lartë arrijnë në interpretimin unifikues se: Gjykatat administrative të shkallës së parë, Gjykata e Apelit Administrativ dhe Kolegji Administrativ i Gjykatës së Lartë, të krijuara me ligjin nr.49, datë  03.05.2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative” janë kompetente për shqyrtimin e të gjitha çështjeve, të cilat sipas nenit 7 të këtij ligji përbëjnë mosmarrëveshje administrative, pavarësisht gjendjes, fazës apo shkallës së gjykimit. Këto gjykata janë kompetente për çështjet administrative për të cilat, padia, ankimi ose rekursi është depozituar përpara datës 04.11.2013, respektivisht në gjykatat e shkallës së parë, të apelit apo në Gjykatën e Lartë dhe deri në këtë datë, shqyrtimi në këto gjykata nuk ka përfunduar akoma.

Për sa më sipër, gjykata duhet të shpall moskompetencën dhe ta dërgojë çështjen gjykatës kompetente.

    
4. Kundër vendimit të Gjykatës ka ushtruar ankim të veçantë pala kërkuese Drejtoria e Degës Rajonale Gjirokastër të Entit Kombëtar të Banesave me datë 07.06.2021 e  cila  ka  parashtruar:

Shkaqet e ankimit:

Vendimi i Gjykatës së Shkallës së Parë Gjirokastër nuk është i bazuar në ligj, pasi EKB-Dega Rajonale Gjirokastër e ka depozituar kërkesën e saj në përpikmëri dhe në përputhje të plotë më procedurën ligjore të miratuar me fuqinë e ligjit, në mbështetje të, Aktit normativ nr.3 datë 1.8.2012, “Për lirimin e banesave pronarëve të ligjshëm nga qytetarët e pastrehë, banues në banesat ish-pronë e subjekteve të shpronësuara”, ligji nr. 82/2012, datë 13.09.2012 “Për miratimin e aktit normativ, me fuqinë e ligjit, nr.3, datë 1.8.2012, të  Këshillit të Ministrave “Për lirimin e banesave pronarëve të ligjshëm nga qytetarët e pastrehë, banues në banesat ish-pronë e subjekteve të shpronësuara”, Urdhri nr. 125 datë 31.10.2012, i Ministrisë së Punëve Publike dhe Transportit “Për marrjen e masave ligjore nga EKB për zbatimin e Aktit normativ nr.3, datë 1.8.2012,“Për lirimin e banesave pronarëve të ligjshëm nga qytetarët e pastrehë, banues në banesat ish-pronë  e subjekteve të shpronësuara”, Urdhri nr.4013 datë 29.10.2012 “Për delegim kompetencash“, i Ministrisë së Punëve Publike dhe Transportit, Dekreti nr. 6201 datë 08.06.2009 i Presidentit të Republikës dhe Vendimi nr.1 datë 06.02.2013 të Gjykatës Kushtetuese të Republikës së Shqipërisë.

Gjithashtu Enti Kombëtar i Banesave dhe degët e tij nëpër rrethe që prej vitit 2012 e në vijim i kanë dorëzuar dhe i dorëzojnë kërkesat e tyre për lëshimin e urdhrit të ekzekutimit në zbatim të Aktit normativ nr.3, datë 01.08.2012, “Për lirimin e banesave pronarëve të ligjshëm nga qytetarët e pastrehë, banues në banesat ish-pronë e subjekteve të shpronësuara”, pranë gjykatave të shkallës së parë të rrethit gjyqësor. Po ashtu edhe EKB-Dega Rajonale Gjirokastër, që prej vitit 2012 e në vijim i ka dorëzuar dhe i dorëzon kërkesat e saj për lëshimin e urdhrit të ekzekutimit në zbatim të Aktit normativ nr.3, datë 1.8.2012, pranë Gjykatës të Shkallës së Parë të Rrethit Gjyqësor Gjirokastër, gjykatë e cila që prej vitit 2012 në vijim ka vendosur lëshimin e urdhrave të ekzekutimit, sipas kërkesave të ndryshme të depozituar në zbatim të Aktit normativ nr.3, datë 1.8.2012. 

Arsyetimi i Gjykatës të Shkallës së Parë të Rrethit Gjyqësor Gjirokastër në vendimin e saj se, neni 7 i ligjit 49/2012, përcakton se Gjykatat Administrative janë kompetente për; a)mosmarrëveshjet që lindin nga aktet administrative individuale, të nxjerra gjatë ushtrimit të veprimtarisë administrative nga organi publik, nuk qëndron dhe i është pabazuar në ligj jo vetëm si rrjedhojë e të gjitha akteve ligjore të lartpërmendura, të miratuar me fuqinë e ligjit, të cilat e përcaktojnë të gjithë procedurën ligjore që ndjek EKB ku gjykata kompetente që EKB depoziton kërkesat për lëshimin e urdhrave të ekzekutimit është gjykata e shkallës së parë të rrethit gjyqësor, por për më tepër mosmarrëveshjet e ish qiramarrësve të shtetit për banesat pronë private të subjekteve të Shpronësuara, janë zgjidhur përfundimisht me Vendimin nr.1 datë 06.02.2013 të Gjykatës Kushtetuese të Republikës së Shqipërisë, e cila ka vendosur rrëzimin e kërkesës së shoqatës së ish qiramarrësve të shtetit për banesat pronë private të subjekteve të shpronësuara.

Përfundimisht kërkojmë prishjen e vendimit të Gjykatës së Rrethit Gjyqësor Gjirokastër dhe kthimin e çështjes në atë gjykatë për vazhdimin e gjykimit. 
II. Vlerësimi i Kolegjit Civil 
   
 5. Kolegji Civil i Gjykatës së Lartë, (në vijim Kolegji) pasi shqyrtoi aktet e dosjes gjyqësore, vlerëson se vendimi nr.120 datë 24.05.2021 i Gjykatës së Rrethit Gjyqësor Gjirokastër për shpalljen e moskompetencës lëndore dhe dërgimin e çështjes pranë Gjykatës së Administrative  të Shkallës së Parë Gjirokastër”, është i pabazuar në ligj dhe si i tillë ky vendim duhet të prishe e çështja të kthehet për rishqyrtim në po atë gjykatë për vazhdimin e gjykimit. 
   
6. Fillimisht Kolegji rikonfirmon qëndrimin se kompetenca nuk është gjë tjetër veçse sasia e juridiksionit ose masa e juridiksionit që i është dhënë në ushtrimin e funksioneve të saj çdo gjykate. Kolegji vlerëson të rikonfirmojë qëndrimin se kompetenca e gjykatës nga pikëpamja lëndore për gjykimin e një mosmarrëveshje është shumë e rëndësishme si element që garanton procesin e rregullt ligjor. Nëse një gjykatë nuk ka juridiksion/kompetencë për të gjykuar çështjen objekt shqyrtimi, në përputhje me dispozitat që zbatohen sipas legjislacionit përkatës nuk mund të kryejë asnjë veprim procedural.

   
7. Kolegji Civil në përcaktimin e kompetencës lëndore i referohet identifikimit të natyrës së mosmarrëveshjes nëse është e natyrës civile apo administrative. Gjykata e Rrethit Gjyqësor Gjirokastër, nuk ka përcaktuar drejtë natyrën juridike të mosmarrëveshjes dhe qëllimin e vërtetë të këtij gjykimi duke mos bërë një identifikim të elementeve dhe/ose kritereve ligjore që për rastin konkret shërbejnë për përcaktimin e kompetencës lëndore/funksionale. 

    
8. Veç kësaj, për kategori të caktuara mosmarrëveshjesh, procesi duhet të zhvillohet përpara një gjykate, vendndodhja e së cilës të ndihmojë që procesi të zhvillohet në mënyrë sa më efektive dhe brenda një afati të arsyeshëm, në respektim edhe të nenit 6 të KEDNJ, nenit 42 të Kushtetutës së Republikës së Shqipërisë dhe nenit 4 të KPC. 

     
9. Duke iu rikthyer rastit konkret, Kolegji vlerëson se para Gjykatës së Rrethit Gjyqësor Gjirokastër, pala kërkuese ka paraqitur një kërkesë me objekt: Lëshimi i urdhrit të ekzekutimit për njoftimin nr.49 prot. datë 06.04.2021 të Degës Rajonale Gjirokastër Enti Kombëtar i Banesave.
    
10. Sipas vlerësimit të Kolegjit, koncepti i marrëdhënieve juridike në fushën e së drejtës publike nënkupton ato marrëdhënie juridike që përfshijnë në mënyrë kumulative ose alternative shumë elementë, siç janë raportet e pabarazisë mes palëve, kryerjen e një misioni shërbimi publik, ushtrimin e prerogativave të fuqisë (pushtetit) publik, si dhe përmbushjen e interesit publik. Kolegji thekson se, këto element që karakterizojnë të drejtën publike kanë për qëllim përmbushjen e misionit thelbësor të administratës publike, që është misioni i interesit publik. 

   
11. Kjo linjë arsyetimi që ndjek Kolegji është në përputhje edhe me qëndrimin unifikues të Kolegjeve të Bashkuara të Gjykatës së Lartë. Në vendimin nr.2, datë 10.03.2014, ndërmjet të tjerave thuhet se, “...disa nga kriteret që gjykatat duhet të mbajnë parasysh, nëse një mosmarrëveshje është apo jo e natyrës administrative kanë të bëjnë me: a) njëra nga palët në mosmarrëveshje ka natyrën e organit të administratës publike, në kuptim të rregullimit ligjor në fuqi dhe, në kuadër të kryerjes së veprimtarisë të njohur nga ligji, ushtron pushtetin e tij diskrecional ndaj palës tjetër; b) veprimtaria e organit të administratës publike bazohet në një ligj të posaçëm të së drejtës publike dhe vetë marrëdhënia juridike që krijohet në mes palëve buron nga një ligj i të drejtës publike; c) kjo veprimtari e organit të administratës publike, që konkretizohet me nxjerrjen e aktit, duhet të veprojë në drejtim dhe të ketë si bazë interesin publik”.

   
12. Kolegji vlerëson se lëshimi i urdhrit të ekzekutimit për njoftimin nr.49 prot. datë 06.04.2021 të Degës Rajonale Gjirokastër Enti Kombëtar i Banesave, nga zbatimi i së cilës do rezultojë lirimi e dorëzimi banesës, mosmarrëveshje kjo e cila është me natyrë të pastër civile dhe ka si qëllim final rimarrjen e së drejtës së posedimit të banesës nga pala që e ka humbur posedimin jo për faj të tij, por për shkak të ligjit të kohës. 
   
13. Pra, nisur edhe nga kërkimi i palës kërkuese për lëshimin e urdhrit të ekzekutimit për njoftimin nr.49 prot. datë 06.04.2021, Kolegji Civil thekson se gjykata e rrethit gjyqësor në çështjen objekt shqyrtimi duke pranuar kërkesën e kërkuesit për lëshimin e urdhërit të ekzekutimit, nuk bënë gjë tjetër vetëm se nëpërmjet nxjerrjes së urdhrit të ekzekutimit bën të mundur lirimin e dorëzimin e banesës, që është kërkim me natyrë të pastër civile. Në këtë kuptim konstatohet se lirimi e dorëzimi i banesës nuk ka për bazë interesin publik, pasi nuk shërben dhe nuk është në funksion të garantimit të një shërbimi publik konkret. Për rrjedhojë, për sa kohë nuk kemi një shërbim publik, bën që ky gjykim të jetë me natyrë të pastër civile dhe i nënshtrohet rregullimeve përkatëse të përcaktuar në Kodin Civil. 
   
14. Sa më sipër Kolegji vlerëson se gjykatë kompetente nga pikëpamja lëndore/funksionale  për shqyrtimin e kërkesës  së kërkuesit në rastin konkret është Gjykata e Rrethit Gjyqësor Gjirokastër, e në këto kushte vendimi i saj duhet të prishet e çështja të kthehet në po atë gjykatë për vazhdimin e gjykimit. 
PËR KËTO ARSYE,
        
Kolegji Civil i Gjykatës së Lartë, mbështetur në nenin 64 të K.Pr.Civile.

V E N D O S I:

Prishjen e vendimit nr.120, datë 24.05.2021 të Gjykatës së Rrethit Gjyqësor Gjirokastër dhe dërgimin e çështjes në po atë gjykatë për vazhdimin e gjykimit.
                                                                                                 Tiranë, më 12.07.2021

